
湖溺死賊無筭賊亦射延綏副摠兵王通傷額蒼頭軍高

葢等三人乘勝先登會榆林游擊兪尙德兵逗留被殺已

上有詔人給百金恤其家翌日許朝上文秀脅慶王及穆

通政隨僉事至東城土樓乞暫罷兵願縳獻首惡承恩于

南城遥謂我軍中都司李鯤曰吾父出萬死爲　國捍虜

蒙恩至上將撫臣朘削激士怒自取夷滅吾父子勒部曲

待命當路不察反以爲罪今首惡具在乃不罪倡亂罪戢

亂吾寧保此定城結何奴自全耳因投誥勑城下賊旣甘

言求欵會軍中糗粻乏遂假此休士近堡總督乃日夜促

芻餉調延綏莊浪兵而著力兎于十四日擁三千騎從花

馬池西安定堡擾我以牽東渡大司馬上䟽請懸令能擒

哱拜父子世伯爵賞萬金擒哱雲土文秀劉東暘許朝世

指揮使賞五千金賊黨得相擒斬除罪給軍門空劄百會

順義王方禽史酋求欵請諭令約松套虜出邊厚加給賞

上並報可令軍中五日一奏聞發冏金五萬兩佐軍資而

以總兵李如松督陝西討逆軍務由宣大濟師御史梅國

楨監軍事國楨上書請戎服督戰先同宿將李成梁馳軍

中時已推朱正色撫寧夏而甘肅都御史葉夢熊上書願

討賊　詔嘉夢熊慷慨令同督撫倂力先是總督已徵蘭

靖榆林兵道回遠所治舟𥰒猝難辦乃璧花馬池俟軍至

--

卽移靈州靈州東有横城西有鳴沙州濱河一葦可渡賊

數窺伺以在河南與寧夏相對也大司馬則謂下馬關距

寧夏不四百里慮賊由中衛據關窺固原或由靈州窺度

陽䟽請陝西撫臣沈思孝移下馬關聲援因移保定山陝

河南各撫臣備潼關

上皆可其奏頃之延綏游擊姜顯謨都司蕭如蕙甘州原

任總兵張傑各軍並集副摠兵麻貴亦至乃以二十一日

進兵復抵城下塹濠豎雲梯夾攻賊迎敵多殺傷又勾虜

二千餘騎東擾横城焚蒭茭浮河掠秦壩等堡東晹偵延

綏榆林兵調征益密賄酋婦黃台吉妻縱男捨達大侄火

落赤鐵雷掠舊安邊磚井堡以圖牽掣二十七日麻貴牛

秉忠與甘肅總兵劉承嗣計選百金之士七千人結爲四

營從西北攻又二千四百人從東北夾攻賊亦以步兵五

千執挨牌遮護騎兵乘之馳突從未至申獲級十六而承

恩與東晹勒精騎同虜潜伏漢延渠擄我糧餉二百餘車

是時總督從花馬池還靈州亦被圍賴援至得解二十九

日中夜麻貴等乘大風縱火復以雲梯攻城賊已先治滾

木壘石待擲火燃燒我兵千數益出賊截餉道時廵撫朱

正色與總兵董一奎並至靈州總督亦於五月四日抵州

決策後三日我師見西關可擊微採柳稍蒲草及土修墊

